
Inaak Tas’a Diqanin Tu Lainigaiban

Tingmut pitu tukii pinuguun i tina, aupa taputudul aak, nitu mahiav
minuqu, na’asang tutupa musuqgais masabaq. Minqailasin a masitsit nipun
taldagis, musugais munhaan sapalan mainuk ki hulus. Kankan i haqil,
ispapatas siin isqagaisqais mapunkunbu kavang, nadasun munka’ku.

Tinpitu tu misgang, luklasin a tina tu maun paitutingmut. Muskun aak
tastulumag maun. Sia tamaa masumsum matumasging i tamadiganin,
ansasuu taugumis inaam haip tu sinkuzakuza. Tinvauin a, mama ki kavaang,
mainuk 1 sapil munka’ku.

Punhimain aak laupakadau. Maaq naak ka’kua mishuan inaak lumagq,
musqga hima tiktik a inudadanan. Kama’atikis naam a kaku, inaak uskunan
musqa sasiva, a’anum a binanau’az, tatau ka banananaz.

Isnavaan aam sinsi ki malasTauluu siin malasAmilika tu patasan; maaq
naak aski’aun a sia ki isisipul tu sinpasnanava, aupa nii aak mahaipi
mingansiap. Haiza naam masnanava malasBunun tu sinsi, tupaun tu Ali
Mangdavang, magansiap aipa masnava malasTakivatan tu galinga, mazima
aak isnavaan istaa. Maisnagabasang aam isnavaan kantutundaq mali,
pagpun magangansiap aam amin kantudaq mali. Maaq i minuanin tinpaat

tukii a, kitngaain aam linsiu kantutundaqg mali.

Manaskal aak thaan ka’ku, aupa muskun aam u’uskunan vingkiu,
gaitmal, pasunkaviaz, maun i paitutaungqu. Tinhimain a, kanagtungin a
tastu ganian tu sinpanava ihaan ka’ku. Taquan aam sinsi tu nama’aq a
patasun zami ilumag, asnii aak mapatas, aupa mangai aak.

Kalumagin a, tupa tina zaku tu masihal aas haip ihaan ka’ku? Pisihalav
a kavaang mapun haan sukui ta, siza ki hulus tal’isuq, muskun ata unisin
mau 1 paitusanavan. Tunganin tal’isuq a, mukhivang a saduu tilivi, mazima
aak saaduu ki katung, aupa madia asaun isgagainan tu sinzuzunga siin
sinbabazbaz.

Nuum tu misgang aam maun paitusanavan. Minaunin a matudulin aak.
Tupa tama zaku tu, maag suu haip sanavan napatasun? Asa tutupa tu
patasun tu tikis, maaq i nitu tungan a, maqtu lagbingin ugnaun mapatas.

Suahaan aak siva tukii mapatas, lusqain aak matataisag mapatas.
Sankunukin a patasan siin ispapatas, mudaan masitsit i nipun, makitusbut
munhaan sapalan, siza tanbunguan, gabang, tautakzang masabag. Tudiip a,

sivain tu isgang.

